ДУА “Узнацкая сярэдняя школа Крупскага раёна”  
План урока настаўніка гісторыі Губанава А.А.
Сусветная гісторыя                                        5 клас
Тэма: “Прырода і насельніцтва Старажытнага Егіпта”
Мэта ўрока: пазнаёміць вучняў з прыродай і насельніцтвам Старажытнага Егіпта. 
Задачы ўрока: 


навучальная: даць уяўленне аб геаграфічным становішчы, прыродных ўмовах і багаццях Старажытнага Егіпта, асноўных занятках яго насельніцтва;


развіваючая: фарміраваць навыкі работы з гістарычнай картай, з новымі паняццямі, тэкстам падручніка і гістарычнымі крыніцамі, развіваць аналітычнае мысленне;


выхаваўчая: выхоўваць у вучняў пазнавальны інтарэс, імкненне да авалодвання новымі ведамі.

Забеспячэнне ўрока: падручнік для 5-га класа, карціны па гісторыі старажытнага свету, хрэстаматыя па гісторыі старажытнага свету, гістарычная карта “Егіпет і Пярэдняя Азія ў старажытнасці”.

Тып урока – вывучэнне новага матэрыялу ў форме падарожжа ў мінулае.


На дошцы запісваюцца тэма і план урока, новыя паняцці, макеты схем.

Тэма ўрока: “Прырода і насельніцтва Старажытнага Егіпта”.
План урока:

1. Геаграфічнае становішча і прыродныя багацці Старажытнага Егіпта.

2. Егіпет – дар Ніла.

3. Земляробства – асноўны занятак егіпцян.

4. Рамёствы.

Новыя паняцці: Ніл, дэльта, папірус, шадуфы, арашаемае земляробства.
Ход урока

І. Арганізацыйны момант.

ІІ. Вывучэнне новага матэрыялу.

Змест

Уступнае слова настаўніка. Дарагія сябры! Сёння мы з вамі адпраўляемся ў экспедыцыю на машыне часу ў Старажытны Егіпет. Там нам давядзецца высветліць, што ўяўляў сабою Егіпет шмат тысяч гадоў таму назад, якімі былі яго прыродныя багацці  і асноўныя заняткі насельніцтва. Гэта ўяўнае падарожжа вы зможаце зрабіць з маёй дапамогай, дапамогай матэрыяла падручніка, хрэстаматыі, гістарычнай карты і карцін па гісторыі старажытнага свету. І як сапраўдныя даследчыкі – удзельні экспедыцыі, вы будзеце весці экспедыцыйныя дзённікі – занатоўваць усё цікавае ў свае рабочыя сшыткі па гісторыі.

Ну што, падрыхтаваліся? Тады прышпіліліся рамянямі бяспекі і паехалі!

1. Геаграфічнае становішча і прыродныя багацці Старажытнага Егіпта.


 Словы настаўніка. Увага! Месца і час нашай высадкі – Паўночна-Усходняя Афрыка шэсць тысяч гадоў таму назад.  У тыя часы Старажытны Егіпет быў вялікай краінай. А як вядома, вялікае лепей бачыцца на адлегласці. Таму,  перш чым зрабіць высадку ў пункце прызазначэння, мы агледзім гэту краіну з вышыні птушынага палёта. 
(Настаўнік апісвае  геаграфічнае становішча Старажытнага Егіпта, суадносячы свае словы з гістарычнай картай “Егіпет і Пярэдняя Азія ў старажытнасці”.)


Словы настаўніка. Звернем  увагу на гістарычную карту.  Цывілізацыя Старажытнага Егіпта зарадзілася на берагах Ніла, у паўночнай частцы Афрыканскага кантынента. Ніл – адна з самых вялікіх рэк свету. Яна пачынае свой доўгі шлях ў Цэнтральнай Афрыцы і ўпадае ў Міжземнае мора. Перад упадзеннем у мора Ніл разгаліноўваецца на водныя рукавы і ўтварае  шырокую дэльту – урадлівую даліну, якая нагадвае па сваёй форме трохвугольнік. 

У старажытнасці берагі Ніла зарасталі густым высокім трыснягом – папірусам, духмянымі гаямі акацый, фінікавых пальмаў, вінаградам. У зарасніках папіруса вадзіліся незлічоныя чароды птушак. Рака была багатая рыбай. У вадзе жылі кракадзілы і бегемоты. У Старажытным Егіпце вадзіліся таксама антылопы, кабаны, пантэры і нават ільвы. 

Да даліны Ніла прылягалі чырвоныя землі пустыні іневысокія горы, багатыя рознымі пародамі каменю і гліны. На ўсход ад дэльты знаходзіліся залежы меднай руды, а на поўдні Егіпта – золата. Прыродныя багацці выкарыстоўваліся ў будаўніцтве і для вырабу прылад працы. З папіруса вязалі плыты і будавалі лодкі, атрымлівалі спецыяльны матэрыял для пісьма. 


Давайце зараз абагулім, тое што мы ўжо даведаліся аб Старажытным Егіпце, і тое-сёе занатуем у вашых экспедыцыйных дзённіках.


І так, адкажыце мне на пытанне: дзе зарадзілася цывілізацыя Старажытнага Егіпта?(вучні называюць Паўночна-Усходнюю Афрыку, даліну і дэльту Ніла. Паказваюць іх месцазнаходжанне на карце і робяць адпаведны запіс у сшытках, даючы тлумачэнне паняцця “дэльта”.)

Добра, а зараз давайце намалюем у вашых экспедыцыйных дзённіках схему “Прыродныя багацці Егіпта” і пачнем яе запаўняць.






(Вучні пералічваюць прыродныя багацці Егіпта і пад кантролем настаўніка запаўняюць першы і другі авал схемы: разнастайны раслінны і жывёльны свет; будаўнічыя  матэрыялы  і  металы )  

Цудоўна! Вы выдатныя даследчыкі. Працягваем нашу экспедыцыю і знаёмімся з кліматычнымі ўмовамі Старажытнага Егіпта.
2. Егіпет – дар Ніла.


Словы настаўніка. У Егіпце дажджы выпыдаюць рэдка, затое часта бываюць засушлівыя вятры-сухавеі. У красавіку – маі яны дзьмуць з Лівійскай пустыні на працягу 50 дзён. Расліны вянуць, сухая зямля трэскаецца. Выратавальная прахалода прыходзіць з поўначы. У гэты ж час у месцах, дзе працякае Ніл, пачынаецца сезон дажджоў. Узровень вады ў Ніле ўзнімаецца. Рака выходзіць з берагоў – разліваецца, затапляючы прыбярэжныя землі і амаль усю дэльту. Паводка трымаецца тры месяцы – з чэрвеня да верасня. Затым вада спадае, пакідаючы пасля сябе глей – мяккі і клейкі асадак з часцінак  напаўгнілых раслін і горных парод. Таўшчыня ўрадлівага слоя ў асобных месцах дасягала больш за дзесяць метраў. 
Такім чынам Ніл даваў жыхарам Егіпта – егіпцянам  уралівую глебу, а гэта значыць – магчымасць займацца земляробствам, здабываць сабе сродкі для жыцця. Таму егіпцяне  так і называлі сваю краіну “Дар Ніла”. Ну што ж, спадзяюся вы здагадаліся, якое трэцяе багацце Егіпта мы павінны запісаць у наступны авал схемы. (Вучні прапаноўваюць свае варыянты адказу. Правільны варыянт – урадлівая глеба. Ён і занатоўваецца ў схеме)
3. Земляробства – асноўны занятак егіпцян.


Словы настаўніка. Так, сапраўды, Ніл падараваў егіпцянам урадліваю глебу, але  гэтага для заняцця земляробствам было недастаткова. Чаму? А вось каб знайсці адказ на гэтае пытанне нам прыйдзецца зрабіць высадку ў Егіпце ў час засухі. Ну што, падрыхтаваліся? Тады выходзім. 

Мы пакідаем машыну часу і вось якая карціна паўстае перад нашымі вычыма…(настаўнік прапаноўвае аднаму з вучняў зачытаць урывак з хрэстаматыі: “Надобно видеть Египет в пору наибольшей убыли воды в Ниле, чтобы понять, что случилось бы со страной, если бы она лишилась своей кормилицы-реки. К тому времени уровень воды в Ниле понижается до такой степени, что уходит глубоко вниз в свои узкие берега. Его мутные ленивые воды  кажутся утратившими всякое движение. Оба берега реки в это время представляют или песчаные отмели, или крутые чёрные скопления грязи, до последней степени пересохшие и потрескавшиеся на солнце. За ними нет ничего, кроме песка и  голого бесплодия пустыни.” ) 

Такім чынам, нават самая  ўрадлівая глеба становіцца бескарыснай без …(настаўнік робіць паўзу і дае вучням магчымасць самім знайсці адказ; правільным адказам будзе – вада) Правільна, вады. Вада і будзе чацвёртым прыродным багаццем Егіпта. Запішыце яе ў апошні авал нашай схемы.

Каб забяспечваць свае палі вадою круглы год, а не толькі ў час разліваў Ніла, егіпцянам прыходзілася шмат працаваць. Яны будавалі дамбы, каналы, вялікія вадасховішчы і шадуфы. Шадуфы – гэта спецыяльныя пад’ёмныя машыны, з дапамогай якіх ваду падавалі на пагоркі і палівалі (арашалі) палі  ў час засухі. Земляробства, якое патрабуе рэгулярнана штучнага паліву (арашэння) палей, называецца арашаемым. Адзначце гэта ў сваіх  экспедыцыйных дзённіках. (Вучні запісаюць  у рабочых сшытках вызначэнне паняцця  “арашаемае земляробства”.)

А зараз давайце паглядзім, як старажытныя егіпцяне выконвалі сельскагаспадарчыя работы, якія расліны вырошчвалі і якіх хатніх жывёл разводзілі. Дзеля гэтага нам прыйдзецца наведаць палі, сады, гароды і пашы старажытных егіпцян. У гэтай справе нам дапамогуць старажытнаегіпецкія малюнкі, зробленыя егіпцянамі на сценах сваіх пабудоў. Гэтыя малюнкі з’яўляюцца сапраўднай энцыклапедыяй старажытнаегіпецкага жыцця. (Вучні разглядаюць карціны па гісторыі старажытнага свету, на якіх адлюстраваны старажытнаегіпецкія фрэскі, прысвечаныя сельскагаспадарчым работам, і каменціруюць іх з дапамогай настаўніка. А калі дазваляе час, то спрабуюць скласці па іх маленькае апавяданне.)  Выдатна! Вы добра справіліся з гэтым заданнем. Але каб у вас склалася больш поўнае ўражанне аб занятках старажытных егіпцян, вам трэба будзе зазірнуць яшчэ ў адно месца.
4. Рамёствы.


Словы настаўніка. Сельскагаспадарчая праца была галоўным, але не адзіным заняткам старажытных егіпцян. У Старажытным Егіпце быў паўсюдна развіты выраб розных прадметаў – рамяство. Успомніце: што азначае гэта паняцце. (Вучні даюць тлумачэнне паняцця рамяство) 

Добра, а цяпер давайце наведаем егіпецкіх рамеснікаў і паглядзім, якія рамёствы былі развіты ў Старажытным Егіпце. Для гэтага я прапаноўваю вам звярнуцца да матэрыялу падручніка на стар.33. (Вучні самастойна знаёмяцца з матэрыялам чацвёртага пункта, а потым пералічваюць , якімі рамёствамі валодалі старажытныя егіпцяне) 

Цудоўна, а зараз давайце адзначым гэта ў вашых экспедыцыйнах дзённіках у выглядзе схемы “Рамёствы егіпцян”.
 





Ну вось і закончылася наша падарожжа. Час вяртацца да дому. Застаецца толькі падвесці выснову: выгадныя прыродныя ўмовы  і старанная праца дазволілі егіпцянам быць не толькі адмысловымі земляробамі, але і ўмелымі рамеснікамі. 
ІІІ. Рэфлексія.

ІV. Падвядзенне вынікаў урока.

V. Д/З.  Прачытаць па падручніку § 9, стар.31- 33
Прыродныя багацці Егіпта
































Рамёствы егіпцян





Выплаўка металаў





Скураная справа





Выраб тканін з ільну





Выплаўка шкла








